
Irailaren 5ean, Mendizabalan 

 Desertia Fest-ek saharar kultura hurbilduko du ikuspegi askotariko eta parte hartzailetik, Vital Fundazioaren eskutik     

• Hamabi orduz artea, musika, tailerrak, pentsamendua, gastronomia eta sorkuntza kolektiboa arituko dira elkarrekin     
• Sarrerak, 5 €-ko prezioan, www.fundacionvital.eus webgunean eskura daitezke, eta egunean bertan gunearen sarreran      

Vitoria-Gasteiz, 2026ko uztailak 6.- Desertia Fest ekimenarekin bat egingo du Vital Fundazioak, aurten lehendabiziko aldiz, eta erakunde bultzatzaile nagusia da. Desertia Fest 2025ean sortu zen, eta Saharako kultura ikuspegi askotariko, intersekzional eta parte hartzailetik hurbiltzea eta erakustea du helburu. Desertia Gazte Elkarte Soziokulturalak antolatutako hitzordu hori irailaren 5ean izango da, larunbata,  goizeko hamarretatik gaueko hamarretara, Mendizabalako erakustazokan, eta murgiltze-esperientzia bihurtuko da ekitaldia, artea, musika, tailerrak, pentsamendua, gastronomia eta sorkuntza kolektiboa elkarrekin aritzeko lekua izango baita. Sarrerak, 5 €-ko prezioan, www.fundacionvital.eus webgunean eskura daitezke, baita azokako sarreran ere, ekitaldiaren egunean bertan.
Desertia Fest ekimenaren bigarren edizioa gaur goizean aurkeztu dute, ARKABIAn, Mutse Chouwey Mohamed Desertia proiektuaren sortzaileak, Desertia elkarteko ordezkariek, Arantxa Ibañez de Opacua Vital Fundazioko zuzendariak eta Itsaso Andueza Euskal Fondoko Lankidetza teknikariak.
Kultura adierazpenak erakusteko espazioak sortzeko, Saharako arte sarea indartzeko eta topaketaren eta parte-hartzearen bidez komunitateen arteko zubiak sortzeko helburuari jarraiki sortu da ekimena. Lehenengo edizioaren ostean, jaialdia indarberrituta dator eta programazio zabalagoa nahiz proposamen berriak dakartza, Saharako aberastasun kulturala hizkuntza artistiko askotatik ezagutzeko aukera izan dadin.

Aurreikusitako jardueren artean, nabarmentzekoak dira dantza eta henna, Gaf, Margotu ezazu zure te basoa tailerrak, eta, horrekin batera, te tradizionalaren dastaketa, mural kolektibo bat, elkarrizketarako guneak eta kultura topaketak, Saharako hainbat elkarterekin eta idazlerekin batera. Tokiko dendetako produktuen salmenta eta emakume sahararren ekintzailetza ere bertan ordezkatuta izango dira. Horrez gain, Saharako telesailen proiekzioaz, txikienentzako ipuin kontalariez edo jolas tradizionalen haima batez disfrutatzeko aukera izango da.

Gainera, musika eta proposamen artistiko garaikideek girotuko dute eguna, Suilma Aali, Yslem Hijo del Desierto eta Haiyu-ren eskutik, eta artista afrikar gonbidatuak ere izango dira, esaterako DJ Eromena, Cheikh Reflex eta DJ Mo Reflex.

Aurtengo nobedade nagusietakoa Saharako Pasaportea izango da. Esperientzia interaktibo horretan, bertaratzen den pertsona bakoitza jaialdian zehar ibil daiteke, jardueretan parte hartu eta Desertian egindako bidaiaren oroitzapen sinbolikoa diren zigiluak lor ditzake.
Desertia Fest-ek Vital Fundazioa du babesle nagusi, baita Euskal Fondoaren eta WikiEmakumeok elkartearen laguntza eta Gasteizko Udalaren eta Emaizeren lankidetza ere. 

